
Ages. During this period, the factors of the development of the region's ceramics, the reasons for the specific 
development of key centers focus on issues of information research. 

FARGʻONA VODIYSINING OʻRTA ASRLAR DAVRI KULOLCHILIK 
HUNARMANDCHILIGI TARIXIDAN 

Esonov Ziyodbek Yuldashevich 
Qoʻqon davlat pedagogika instituti 
Tarix kafedrasi dotsenti, PhD 

Annotatsiya. Mazkur maqolada oʻrta asrlar davrida Fargʻona vodiysida kulolchilik hunarmandchiligi taraqqiyoti 
tarixi tahlil etilgan. Asosiy eʼtibor bu davrda mintaqa kulolchiligi rivojining omillari, asosiy markazlarning oʻziga 
xos taraqqiyoti sabablari, mavzuga oid maʼlumotlar tadqiqi masalalariga eʼtibor qaratilgan.  

Kalit soʻzlar: kulolchilik, Fargʻona vodiysi, oʻrta asrlar, Axsikent, Andijon, “Eski Axsi”, sopol buyumlar, sirlangan 
buyumlar, “Yangi Axsi”, mahalliy anʼanalar. 

DOI: https://doi.org/10.47390/SPR1342V5SI2Y2025N03  

Tarixiy maʼlumotlarga koʻra insoniyat tarixida hunarmandchilikning ilk koʻrinishi 

kulolchilik neolit davrida yuzaga kelgan. Kulolchilik tarmogʻining tarixiy taraqqiyoti jahonning 

turli mintaqalarida oʻziga xos omillar taʼsirida rivojlanib borgan. Xususan, Markaziy Osiyoning 

qadimiy madaniy oʻchoqlaridan biri Fargʻona vodiysi kulolchiligi tarixi bunga misol boʻladi. 

Bunda quyidagi omillar muhim oʻrin tutgan: 

Birinchidan, ilk oʻrta asrlar VI-VIII asrlarda Fargʻona vodiysi Soʻgʻd bilan uzviy aloqada 

rivoji, shuningdek Sharqiy oʻlkalar bilan boʻlgan savdo yoʻllari chorrahasida joylashuvi [1;73-

b], IX-XII asrlarda Somoniylar, Qoraxoniylar davrida mintaqani, jumladan Axsikent, Oʻzgand 

shaharlari mavqeyini oʻsishi, temuriylar davrida Andijon, Axsikent [2;533-b] shaharlari, 

mintaqada ijtimoiy-iqtisodiy rivojlanish [3;230-b]; 

Ikkinchidan, mintaqada aholining zichligi. Chunonchi, bu davr arab mualliflarining 

taʼkidlashicha: “Fargʻona vodiysida aholi shu darajada zich oʻrnashgan ediki, ayrim joylardagi 

qishloqlar egallagan hudud shunchalik uzun boʻlganki, bir kunlik bosib oʻtish yoʻl masofasida 

edi” [4;16-b]. Ularning kulolchilik buyumlariga xarid quvvatining yuqoriligi, tashqi va ichki 

savdo rivoji; 

https://doi.org/10.47390/SPR1342V5SI2Y2025N03

Uchinchidan, Mahalliy kulol-hunarmandlarining bir necha asrlar davomida yuksak 

mavqega ega mahalliy kulolchilik anʼanalarini yaratganliklari; 

Toʻrtinchidan, yuqori sifatli mahalliy xom-ashyoning mintaqaning bir necha joyida 

mavjudligi; 

Kulolchilik hunarmandchiligining Fargʻona vodiysidagi bir necha asrlik rivojlanishi 

jarayonida XIX asrlarga kelib Rishton kulolchiligi negizida shakllangan “Fargʻona vodiysi 

kulolchilik maktabi” yuzaga kelgan. Ushbu maktabning oʻziga xos jihatlari bu yerdagi Rishton, 

Gʻurumsaroy va Andijon markazlari ishlab chiqarishida namoyon boʻladi. Biroq, bunday 

rivojlangan kulolchilik maktabi shakllanishi uchun vodiyda hunarmandchilik tarmogʻi uzoq 

taraqqiyot yoʻlini bosib oʻtgan. Ushbu tarixiy jarayonni toʻgʻri tahlil etish uchun, tarmoqning 

oʻrta asrlar davri tarixi haqida mulohaza yuritish, yangi maʼlumotlarni aniqlash muhim 

ahamiyatga ega.  

Taʼkidlash kerakki, oʻrta asrlar davri Fargʻona vodiysi kulolchiligi toʻgʻrisidagi 

maʼlumotlar hali toʻliq bir tizimga solinmagan, bu sohada maʼlumotlar kam saqlangan, toʻla 

aniqlanmagan, tadqiqotchilarni mavzu doirasidagi nazariy qarashlari yetarli darajada aniq 

shakllanmagan. Shunga qaramay mavjud maʼlumotlar asosida bu mavzuning ayrim jihatlarini 

tahlildan oʻtkazish mumkin deb hisoblaymiz.  

Oʻrta asrlar davridagi Fargʻona vodiysida hunarmandchilik tarmogʻi toʻgʻrisida turli xil 

manbalar, yaʼni arxeologik topilmalar, yozma manbalardagi maʼlumotlar, shuningdek 

miniatyuralardagi rasmlar turli darajada maʼlumot beradi.  

Oʻrta asrlar davrida Fargʻona vodiysida kulolchilik avvalo bu yerdagi yirik shaharlar 

Axsikent, Andijon, Margʻilonda yuqori darajada, keng tarmoqli shaklda, Koson, Bob, Rishton, 

Quva, Isfara, Konibodom kabi kichik shaharlarda oʻrta darajada va ayrim yirik qishloqlarda 

aholi mahalliy ehtiyojlarini qondirish miqyosida taraqqiy etib borgan. Xususan, tadqiqotchi B. 

Usmonovning taʼkidlashicha, temuriylar davrida Fargʻona vodiysi iqtisodiy hayotida 10 dan 

ortiq katta va kichik shaharlarning oʻrni muhim boʻlib, hunarmandchilikning rivojlanishida ular 

muhim oʻrin tutgan [5;231-b].  

Xronologik jihatdan ilk oʻrta asrlarda Fargʻona vodiysida kulolchilik hunarmandchiligi 

taraqqiy etib borgan. A. Asqarovni taʼkidlashicha, ushbu davr mahalliy kulolchilik anʼanalarida 

oʻrta Sirdaryo oqimi hunarmandchilik anʼanalari seziladi. Keramika mahsulotlari avvalgidek 

xushbichim, nafis shaklda emas, balki dagʻal, sirti sayqallanmagan, bezaklarida zoomorf 

ramzlar koʻp uchraydigan sopol idishlar tarzida tayyorlashga oʻtilgan edi. Demak ilk oʻrta asrlar 

davri vodiy kulolchiligida mahsulot ishlovi va badiiy bezak berish jarayonida avvalgi yuksak 

sifat biroz kamaygan, lekin mintaqa kulolchiligi oʼz mavqeyini saqlab qolgan.   

Biroq, IX-XII asrlarga kelib vodiy kulolchiligida katta oʻzgarishlar yuz beradi. Chunonchi, 

mazkur davr Fargʻona vodiysi kulolchiligi toʻgʻrisidagi keng maʼlumotlarni Axsikent yodgorligi 

topilmalari aks ettiradi. Shu oʻrinda taʼkidlash kerakki, Axsikent shahri kulolchilik topilmalarini 

ikki davrga ajratgan holda, bunda har bir davr topilmalarining oʻziga xos xususiyatlarini alohida 

tadqiq etish masalani kengroq oʻrganilishiga yordam beradi deb hisoblaymiz.  

Bundan birinchi davr bu “Eski Axsi” IX-XI asrlarni oʻz ichiga oladi. Maʼlumki, IX asrga 

kelib Axsikent Somoniylar davlatida Fargʻona vodiysining siyosiy va iqtisodiy hamda madaniy 

markazi sifatida taraqqiy etadi. Buni mazkur davrda Axsikentda zarb etilgan mis tangalar 

maʼlumotlari tasdiqlaydi. Shaharning egallagan maydoni 400 gramga yetgan. Aholi soni ortib 

bir necha hunarmandchilik mahallalari temirchilik, zargarlik, baqqollik, shu jumladan 

kulolchilik mahallasi yuzaga kelgan. XI asrlarga kelib Qoraxoniylar davrida siyosiy markaz 

Oʻzgandga koʻchib Axsikent roli biroz pasaygan. Lekin shahar oʻzining iqtisodiy markaz 

sifatidagi mavqeyini saqlab qolgan.   

Bu davrda Axsikentda kulolchilik nihoyatda rivoj topgan. Topilgan ashyolarga koʻra fikr 

yuritish mumkinki, bir necha oʻnlab ustaxonalarda kulol hunarmandlar oʻz shogirdlari bilan 

faoliyat yuritganlar. Sopol buyumlardan turli uy-roʻzgʻor buyumlari, bolalar oʻyinchoqlari, suv 

oʻtkazuvchi sopol quvurlar, chigʻir koʻzalari, tabobatchilik idishlari, metall eritish sopol tigel 

qoliplari va boshqa buyumlar tayyorlangan. Jumladan, shaharga Kosonsoydan chuchuk suv olib 

kelish uchun, bir necha chaqirimga choʻzilgan yer osti suv oʻtkazish tizimi uchun, koʻp miqdorda 

sopol quvurlari tayyorlanib soʻng oʻrnatilgan edi. Ushbu davr kulolchilik buyumlari badiiy 

jihatdan ham yuksak mahorat bilan yasalganligini guvohi boʻlamiz. Kulollar tayyorlagan 

buyumlar turli afsonaviy va real tasvirdagi bezaklari [6;22-b], shuningdek tabiat manzarasi, 

qush, hayvon, turli marosim, jang sahnasi, arabiy husnixat yozuvli tasvirlari va naqshlari bilan 

ham ajralib turgan [7;66-b]. Mahalliy kulollar togʻ minerallaridan tayyorlangan oʻtga chidamli 

boʻyoqlar asosida yuqori sifatli sirli buyumlar yarata olganlar. Axsikent kulolchilik buyumlari 

oʻzining lojuvard siri, idishlarning oʻziga xos shakli bilan ham ajralib turgan. Bu kulolchilik 

namunalarini ayrim nodir nusxalari bugungi kunda Parijdagi Luvr muzeyida saqlanmoqda.  

Moʻgʻillar davrida vayron etilgan Axsikent shahri, temuriylar davrida XV asrlarda “Eski 

Axsi”dan 5-6 km shimoli-gʻarbda “Yangi Axsi” nomi bilan qayta tiklanadi. Mazkur shahar 

Z.M. Boburning otasi Umarshayx mirzo davrida siyosiy markaz sifatida taraqqiy etishi, 

hunarmandchilikni shaharda rivojlanishiga yangi impuls beradi. Natijada shaharda kulolchilik 

qaytadan rivoj topadi. Bu davrda Andijon [8;227-230-b] va Axsikent [9;128;80-81-b] 

shaharlarida yirik kulolchilik ustaxonalari rivoj topadi. Jumladan, Axsikent shahridan XIV asr 

ikkinchi yarmi –XV asrlarga oid topilgan kulolchilik buyumlari yaʼni, sirlangan sopol kosa, 

tovoq, koʻza, vaza va bolalar oʻyinchoqlari kabi sopol buyumlar buni tasdiqlaydi.  

Shu taʼkidlash kerakki, Fargʻona vodiysining oʻrta asrlardagi kulolchilik markazi 

Axsikent ustalari anʼanalari, vodiydagi boshqa kulolchilik markazlari rivojiga ham oʼz taʼsirini 

koʻrsatgan. Xususan, anʼanalari boʻyicha ishlab chiqarishi Axsikent kulolchiligiga yaqin boʻlgan 

Namangan, Chust, Gʻurumsaroy kulolchiligi, Axsikent ustalari yasagan qoʻshquloq, lagan, koʻza, 

siyohdon, chiroq kabi buyumlarni tayyorlab kelgan Rishton va Quva kulolchiligi anʼanalari bu 

fikrimizni tasdiqlaydi.   

Fargʻona vodiysidagi yana bir oʻrta asr kulolchilik markazi Andijon shahri edi. 

Arxeologik izlanishlarda Andijon shahridan kulolchilik buyumlari va ishlab chiqarishga oid 

mehnat qurollari bu fikrimizga dalil boʻladi [10;74-75-b]. Bu davrda Fargʻona vodiysi 

kulolchiligi qoʻshni Toshkent vohasi kulolchiligiga ham oʻz taʼsiri koʻrsatgan. Shu sababdan 

Toshkent kulolchiligi bir qator xususiyatlari bilan Samarqand, Shahrisabz, Buxoro kulolchilik 

maktablari anʼanalaridan farq qilib  mahalliy anʼanalarni rivojlantirib kelgan edi [11;86-89-b]. 

Shu oʻrinda XIX asrga kelib Fargʻona vodiysining eng yirik kulolchilik markaziga 

aylangan Rishton kulolchiligi toʻgʻrisida ham fikr bildirib oʻtish oʻrinli boʻladi deb hisoblaymiz. 

Avvalo joy toponimikasi haqida fikr bildirsak, Rishton soʻzi ham qadimgi soʻgʻdiy tilida “Rash”- 

qizil tuproq maʼnosidan kelib chiqqan degan fikrlar mavjud. Zero, bu joyda qadimdan 

kulolchilik uchun yaroqli shirali soz tuproq boʼlib, bugungi kulollar bunday tuproqni “xoki surx” 

deb ataydilar. Shu sababli qadimdan kulolchilik uchun bunday qimmatli xom-ashyo soz 

tuproqqa ega boʻlgan, aholisi zich va madaniy markazlar joylashgan Janubiy Fargʻonadagi 

Rishtonni faqat kech oʻrta asrlarda kulolchilik markazi sifatida qaror topishi biroz noaniq 

tasavvur beradi. 

Yuqorida ham taʼkidlanganidek, kulolchilikda aholi nufuzi, savdo yoʻli, xom-ashyo 

manbai omillari muhim oʻrin tutadi. Zero, bu omillarni asosiy qismi Rishtonda qadimdan 

mavjud edi. Zero, 1939-yilgi arxeologik izlanishlar maʼlumotlariga koʻra Rishtondan 

eramizgacha boʻlgan davrga oid kulolchilik xumdoni topilgan. Bu dalil Rishtonda kulolchilik 

hunarmandchiligi qadimdan yuzaga kelganligini tasdiqlaydi. Qadimgi davrlarda tarkib topgan 

kulolchilik oʻrta asrlarda ham rivojlanishda davom etgan. Bunda turli omillar muhim oʻrin tutib, 

bizni fikrimizcha savdo munosabatlari ham bunda katta ahamiyat kasb etgan. Maʼlumki, ilk 

oʻrta asrlarda Ipak yoʻlining Oʻrta yer dengizidan boshlangan bir tarmogʻi vodiyning gʻarbiy 

“eshigi” Xoʻjand shahrida ikki tarmoqqa ajralib gʼarbdan sharq tomon yoʻnalgan. Ulardan 

“janubiy tarmoq” Xoʻjand-Soʻx-Rishton-Margʻilon-Quva tarzida yoʻnalgan boʻlib, Rishton ham 

savdo yoʻli ustida boʻlgan. Shubhasiz bu holat Rishton va undagi kulolchilik tarmogʻi rivojiga 

katta ijobiy taʼsir koʻrsatgan. Chunonchi, 1999-yil Rishtonda oʻtkazilgan navbatdagi arxeologik 

izlanishlarda IX-X asrlarga oid bir qator kulolchilik buyumlarini topib oʻrganilgani bu fikrni 

mustahkamlaydi.  

Lekin taraqqiyot doim bir xilda davom etmaganidek, biroz oʻtib yuz bergan tarixiy 

jarayonlar Rishton markazi taraqqiyotiga ham salbiy taʼsir etgan. Yaʼni, XII asrga kelib vodiy 

sharqida  Quva shahri oʻrniga Margʻilon shahri mavqeyi yuksaladi. Natijada vodiy janubidagi 

Ipak yoʻli tarmogʻi endi Quvaga emas balki Margʻilonga tomon yoʻnaladi. Ikkinchi tomondan 

Soʻx-Haydarkon mavzesida kon ishi rivojlanib, avvalgi Xoʻjand-Rishton-Quva yoʻli mavqeyi 

pasayib, Soʻx-Haydarkon-Vodil-Margʻilon yoʻli faollashgan. Bularning barchasi Rishtonni 

muhim savdo yoʻlidan chetda qolishiga sabab boʻlgan. Oqibatda IX-X asrlarda rivojlangan 

shahar boʻlgan Rishton XI-XII asrlarga kelganda mahalliy qishloq markazi sifatida qaror topadi 

[12;21-b]. Bu jihat bu joydagi kulolchilik hunarmandchiligiga ham oʻzining salbiy taʼsirini 

koʻrsatgan boʻlsa ajab emas.  

Biroq, hududning qulay tabiiy sharoiti bu markazni yangidan rivojlanishi uchun 

imkoniyat yaratgan. Ayrim mahalliy maʼlumotlarga koʻra temuriylar davridan Rishtonda ham 

iqtisodiyot, jumladan kulolchilik qaytadan rivojlana boshlagan. Tadqiqotchilar fikriga koʻra 

XVIII asr oxiridan boshlangan “Rishton kulolchiligini qayta yuksalishi” XIX asr oʻrtalariga 

borganda oʻzining eng yuqori choʻqqisiga erishadi. Rishton bu davrda “Markaziy Osiyoning 

shaffof sirlangan kulolchilik buyumlari ishlab chiqarish markazi” statusiga erishadi [13;1-b].  

Xulosa qilib aytganda, oʻrta asrlarda Fargʻona vodiysida kulolchilik hunarmandchiligi 

taraqqiy etgan edi. Vodiyda bu davrda bir necha kulolchilik markazlari yuzaga kelgan. Bunga 

bir qator yaʼni siyosiy, iqtisodiy, madaniy va mahalliy sharoit omillari taʼsir koʻrsatgan. Fargʻona 

vodiysining oʻrta asrlardagi kulolchilik anʼanalari mintaqa hunarmandchiligini rivojida oʻziga 

xos poydevor vazifasini oʻtagan. Mazkur hunarmandchilik maktabidagi ayrim usullar bugunga 

qadar ham mahalliy hunarmandchilikda  saqlangan.  Vodiy hunarmandlari  oʻz ajdodlariga 

munosib avlod boʻlib yetishgan.  

